
        
            
                
            
        

    
	Ч. Арьяасүрэн

	 

	СҮҮЛЭНХҮҮД ТОХИОЛДСОН АДАЛ ЯВДАЛ

	(сургуулийн бага насныханд)

	 

	ДОЛООДУГААР ҮЛГЭР : НҮДЛЭН ХАМГААЛАГЧ СҮҮЛЭНХҮҮ

	 

	"АРДЫН БОЛОВСРОЛЫН ЯАМНЫ ХЭВЛЭЛ" УЛААНБААТАР хотноо 1981 онд эрхлэн хэвлүүлсэн " СҮҮЛЭНХҮҮД ТОХИОЛДСОН АДАЛ ЯВДАЛ" номоос

	 

	"Цагаан бамбарууш" хэвлэлийн газар 2016 онд цахим хэлбэрт хөрвүүлэв.

	ӨРӨӨСӨН ДУГУЙ АЛГА БОЛСОН НЬ

	 

	Энэ хэрэг хүүхэлдэйн хотод хаврын дунд сарын сүүлчийн нэг шөнө болсон юм байжээ. Хүүхдийн цэцэрлэгийн сүү зөөдөг машины жолооч Давхиажавыг өглөө эрт гараашдаа ирэхэд гайхмаар хэрэг угтжээ. Түүний хоёр нүд орой дээрээ гараад, ямааны үсэн сахал нь шөрвөлзөн, улаан даавуун хамар нь үрчилзэж байв. Харамсахдаа нулимс дуслуулж ч үзэв. Тэгээд гараашны манаач Унтаажавыг үүргэлж суухад нь тэр ууртаа угз татан сэрээлээ. Унтаажавыг аа-хаа аа-хаа гэж амаа том ангайлган эвшээлгэхэд архи ханхалж байв.

	— Сүүний машины өрөөсөн дугуй алга болчхоод байхад юугаа харж суусан бүтэлгүй амьтан бэ гэж Давхиажав түүнийг зандрав.

	— Юу гэнээ? Өрөөсөн дугуй... дугуй... Тээр тэнгэрт байгаа юм биш үү гэж Унтаажав улаан нүдээ эргэлдүүллээ.

	— Ёстой Унтаажав нэрдээ таарсан амьтан аа. Хээр хоносон сар л байна шүү дээ.

	— Тэгвэл би яаж мэддэг юм бэ?

	— Аа тийм үү. Жаалууд өнөөдөр сүүгүй яана гэж чи бодож байна гээд Давхиажав харилцуурыг шүүрэн авч эргүүллээ. Тэр сандарсандаа болоод сэргийлэхэд залгах гээд гал команд руу залгачихжээ. Гал командын жижүүр:

	— Гараашаа... мэдлээ, мэдлээ. Одоохон гээд утсаа тавьчихав. Түдэлгүй хоёр гурван гал командын улаан машин дохиогоо жингэнүүлэн гараашны зүг хүнгэнүүллээ. Нүдлэн хамгаалах эргүүл хийж явсан Сүүлэнхүү ч хаана гал гараа юм бол, түргэн очъё гээд мотоциклоороо тэдний араас нь хурдаллаа.

	Сүүлэнхүүг очиход гал командын машины жолооч:

	— Дэмий явуулаад... бензин тос гарзадлаа. Төлүүлнэ гэж Давхиажав, Унтаажав хоёрыг бүлтгэнүүлж байв. Тэгээд жолооч цаас гаргаж хэчнээн литр бензин, тос зарцуулсныг бичиж, төлөх хугацааг зааж тэр хоёроор гарын үсэг зуруулаад машиныхаа бүхээгтээ орж хаалгыг нь тап хийтэл хаагаад сүнгэнүүлж одов.

	— За юу болоо вэ? гэж Сүүлэнхүүг асуухад,

	— Сүүний машины өрөөсөн дугуй алга гэж Давхиажав уйлагнан өгүүлэв.

	— Би л мэдэхгүй гэж Унтаажав урвалзаж аа-хаа гэж эвшээлгэлээ.

	— Чамаас архи үнэртэж байх чинь. Хэнтэй архидаа вэ гэж Сүүлэнхүү хөмсөг зангидан эрс хэлээд

	— Хавтгай хөлтэй юм... Үгүй ээ, үгүй би ганцаараа гэж Унтаажав булзааруулав.

	— Үнэнээ хэлээрэй! гэж Сүүлэнхүүг ширүүн харахад Унтаажав дальдран

	— Тэр нэг юмнаас л боллоо. Галуун хүзүүтэй юм авчраад над өгөхгүй юу. Жаахан уучихсан чинь таг унтчихжээ. Сүүлэнхүү гуай миний буруу гэж намалзав.

	— Чамайг архиар дайлдаг хэн байдаг билээ.

	— Монхор хамартай, навтгар биетэй юм байсан. Машинуудыг чинь сонирхъё гээд ийшээ орсон гэж гоншгонов. Сүүлэнхүү бөхийж мөр ажиглалаа. Тэмээний тавхайтай адилхан этгээд мөр машин, хүүхэлдэйнүүдийн мөрөөс ялгарч ирэв.

	— Энэ мөрөөр хөөе гээд Сүүлэнхүү мотоциклоо асаалаа.

	— Би яах вэ, Сүүлэнхүү гуай? гэж Давхиажавыг аргаа ядан үрчийхэд

	— Чи нөхдийнхөө машины бэлтгэл дугуйг гуйж хийгээд хүүхдийн сүү цагт нь хүргэ.

	— За за. Нээрээ тэгье гээд Давхиажавын сэтгэл жаахан уужирч хоцров.

	 


ЗЭВТЭЙ ХАДААС

	 

	Ногооны мухлагийн хажуугаар өнгөртөл Сүүлэнхүүгийн мотоциклын урд дугуй пис гэж их буугаар буудсан юм шиг чих дүлийртэл дуугараад шалчийж орхив. Юунаас болж дугуй хагардаг билээ гэж бодоод бууж эргэн тойрныг харвал зам дээр хадаасны үзүүр ёрдойж харагдлаа. Сүүлэнхүү түүнийг шүүрч автал өнөө хадаас,

	— Та намайг битгий хаяарай. Би ахиад яасан ч хор хүргэхгүй.

	— Юу гэнэ ээ гээд Сүүлэнхүү хогийн сав руу шидэх гэхэд

	— Болиоч дээ, намайг битгий орхиоч. Би танд тус хүргэмз. Би санаатай дугуй цоолсон биш. Сая үүгээр явсан хоёр дүрсгүй хүүхэд намайг гозойлгосноос ийм гай тарилаа.

	— Тэдний нэрийг мэдэх үү?

	— Бие биеэ Эвдлээхэй, Хугалаахай гэж дуудаж байна лээ.

	— Үнэнийг хэлдэг чинь сайн. Чамайг би авна.

	— Сүүлэнхүү гуай баярлалаа. Миний ижил энд олон бий. Тэднийг бас түүж авахгүй юм уу. Ноднин энэ мухлагийг барьсан хүмүүс хадаас биднийг хайрцагтай нь авчраад хамаагүй хаялсан гэв. Тэгэхэд хэчнээн юм хийж болох хадаас үрэгдээ вэ, ямар аж ахуйч биш хүмүүс вэ гэж Сүүлэнхүү харамсаад би ч гэсэн дээ энэ хадаасыг хогийн сав руу шидчих шахлаа гэж өөрийгөө зэмлэв. Тэр газар хэвтээ хадаасыг түргэн цуглууллаа. Түрүүний нөгөө хадаас:

	— Бид чинь шороонд дарагдаж, бороонд норсоор зэвэрч гүйцжээ. Зэв гэдэг шаналгаатай өвчин юм гэж уйлагнав.

	— Тайвшир. Зүлгүүрээр зэвийг чинь арилгаад сайхан болгоод өгнө. Зовуурь чинь намдана. Одоо Эвдлээхэй, Хугалаахай хоёрыг гүйцэж очихгүй бол болохгүй. Тэд байшингийн хана туурга эрээччихнэ гээд Сүүлэнхүү урд дугуйгаа дор нь нөхөөд хөдөллөө.

	Түүний замд долоогонын мөчир нэвсийн унасан нь Хугалаахай, Эвдлээхэй хоёрын ул мөр мөн байв. Тэд хугалаад тасалж чадсангүй. Цааш явтал нэг ягаан байшингийн туурган дээр А+Б гэж бичжээ. Дараагийн байшинд дэлдгэр чихтэй, загасны ам шиг ангайсан, өрвийсөн үстэй хүүхэд зуржээ. Энэ лав нөхдийгөө шоглосон хэрэг гэж Сүүлэнхүү бодлоо.

	Мотоциклтой хүн өөрсдийг нь чиглэн ирж явааг харсан Эвдлээхэй хүүхдийн тоглоомын талбайн хашааны хайс суга татах гэж ганхуулж байснаа больж:

	— Хугалаахай, Хугалаахай цаана чинь нүдлэн хамгаалагч явна. Миний хойноос гүйгээрэй гээд тэд хашаа тойрч зугтав. Ашгүй тэр хоёрын өмнөөс пионерын эргүүлийнхэн тулгарч барьж аваад «Нүдлэн хамгаалах штабт» хүргэлээ.

	 


МӨР ДАХИАД ОЛДОВ

	 

	Байшингийн хана туурга дээр эрээчиж, цэцэрлэг гудамжид тарьсан модны мөчир хугалж явдаг «гар нь загатнасан» бүтэлгүй жаалуудыг барих гэж яваад Сүүлэнхүү өнөөх тэмээний тавхай шиг мөрийг алдчихсан байжээ. Сүүлэнхүү баруун тийшээ явлаа, эргэж зүүн тийшээ хайлаа. Ер олдсонгүй. Тэгтэл нэг цагаан байшингийн үүдэнд гурван жаал энэ юуны мөр вэ, миний л мөр биш гэж шуугилдах ажээ. Тэд нар дээр очвол нөгөө үл бүтэх амьтны мөрийг тойрчихсон гайхацгааж байв.

	Тэмээний тавхай шиг мөр орцын хаалгаар оржээ. Нөгөө үл бүтэх амьтан эхний айлын хаалганы дохио өгдөг хонхны товчийг мулталж, хоёр дахь давхрын чийдэнг аваад, бүрхүүлийг нь унагааж хагалжээ. Тэгээд гарч явсан байв.

	Нөгөө үл бүтэх амьтны мөрөөр хөөгөөд Сүүлэнхүү хүүхэлдэйн хотын өргөн чөлөөнд очлоо. Сүүлэнхүү хачин юмтай тэнд тааралдлаа. Салхигүй нам гүм байхад ном, дэвтэр, харандаа, цүнх хийсэж, нэг жаал тэдний хойноос уйлчихсан гүйж явав. Хөөрхий тэр жаалд туслахаар Сүүлэнхүү ухасхийж, хошуучилж явсан тооны номыг барьж автал

	— Та минь намайг тавиач. Өөдгүй тэр жаалд үнэхээр очих дургүй. Хавтсан дээр хамаагүй юм бичиж, эхний хуудсыг урлаа. Энэ бие бүтэн байвал ирэх жил бас дараагийн хүүхдэд хэрэг болно. Одоо ч өнгөрлөө.

	— Тайвшир, тайвшир. Энэ биеийг чинь эмчилж өгөхийг тэр жаалд тушаана. Хавтсан дээр бичсэнийг нь баллуураар арилгаг. Дотор урагдсан хуудсыг цэвэрхэн нааж бүтэн болгог гэхэд хажуугаас нь:

	— Дэвтэр намайг бүр хайрладаггүй. Юм биччихээд баллаж сохолно. Зай үлдээнэ. Голоос нь хуудас тасдана. Хумхиж базна. Гэтэл харандаа:

	— Намайг бүр ч дэндүүлсэн. Хэчнээн ч удаа балыг минь хугалав даа. Хойноос минь хазаж хэсэг хэсгээр хэмлэж хаядаг.

	— Цүнх намайг ч зүгээр өнгөрөөдөггүй. Дандаа савчиж явсаар оёдлоороо ханзарлаа. Оосрыг байсхийгээд л тасалчихна гэж ном, дэвтэр, харандаа, цүнх гомдон өгүүлэв. Тэдний эзэн жаал доошоо харж, шилээ маажлаа.

	— Би буруугаа мэдлээ. Одоо гамтай эдэлнэ гэж аман дотроо дуулдах төдий гүвтнэв.

	— Чи арвич хямгач байх уу. Үнэн биз? гэж Сүүлэнхүүг лавлан асуухад

	— Үнэн. Над итгээч гэж тэр жаал гуйлаа.

	— Тэгвэл бид ч гэсэн үнэмшье гээд ном, дэвтэр, харандаа, цүнх ам амандаа хэлээд эзэндээ буцаж очлоо.

	Сүүлэнхүү мотоциклоо асаагаад цааш хөдлөв. Түүний өмнө өнөөх тэмээний тавхай шиг мөр зурайж харагдав.

	 


ӨӨДӨС АМИЛСАН НЬ

	 

	Хүүхэлдэйн хотын төв талбайд Сүүлэнхүү хуучин танил Арвичхямгажав өвгөнтэй дайралдлаа. Тэр хэдийгээр нас өндөр болж, сул цалин авч суугаа ч гэсэн элдвийг санаж сэдэх, хүүхэд багачуудыг зааж сургах нь хэвээрээ ажээ.

	— Та чинь ямар олон хүүхэлдэй хийгээ вэ гэж Сүүлэнхүүг асуухад

	— Зүгээр суухаар яах вэ. Уржигдар салхинд зугаалахаар хотын захад гарлаа л даа. Баруун жалганд зөндөө даавуу, савхины өөдөс хаячихсан байх юм. Тэдгээрээс түүж аваачаад баахан бээлий оёлоо. Хэд хэдэн хүүхэлдэй урлалаа.

	— Ийм хайран юмыг хэн тэгж хаядаг байна аа?

	— Юмаар юм хийж сураагүй салан оёдолчин л байхгүй юу.

	— Одоо та эднийг яах гэж авч яваа юм бэ?

	— Хүүхдийн цэцэрлэгт бэлэглэнэ. Май чамд энэ хуруун чинээ хүүхэлдэй дурсгал болгоё.

	— Их баярлалаа, Арвичхямгажав гуай гээд хуруун чинээ хүүхэлдэйг авч цааш хөдөллөө. Хүүхэлдэйн хотын цэнгэлдэх хүрээлэнд хүрдэг замаар ортол,

	— Бид хаашаа явж байна даа гэсэн шингэн дуу Сүүлэнхүүг сочоолоо. Тэр хавь ойр юу ч байсангүй. Дахиад л:

	— Над нэр өгөөч дээ гэхэд нь савхины өөдсөөр хийсэн хүүхэлдэй амиллаа гэж мэдэв.

	— За байз, чамд ямар нэр өгье дээ. Хуруувчхан гэж нэрлэе. Чи оёдолчин гаралтай. Тэгэхээр энэ нэр чамд яг таарна.

	— Тийм үү?

	— Тэгэлгүй яах вэ.

	— Та намайг хаашаа авч яваа юм бэ?

	— Бид нэг үл бүтэх амьтны мөр хөөж байна.

	— Энэ палигар мөр үү?

	— Мөөн, мөн. Сэргэлэн жаал юм даа. Хуруувчхан чи миний дүү боллоо шүү.

	— За, за гэв. Хуруувчхан зам зуур энэ тэрийг сонирхон харж өндөлзөн явлаа.

	 


НУУГДСАН БАЙШИН

	 

	— Ах аа, ах аа хараач гэж Хуруувчхан Сүүлэнхүүгийн ханцуйнаас угзарлаа.

	— Юу вэ?

	— Яагаа вэ, тэр! Хөх дээлтэй хүн хашааны завсраар гараа шургуулж тоосго авч байна.

	— За тэгвэл сэмээрхэн хойноос нь дагая.

	— Тэгье.

	Барилгын тоосго ганц хоёроор нь хумсалж сурсан тэр хүнийг Шомбодоохой гэдэг ажээ. Тэр ингэж тоосго цуглуулж жижигхэн байшин барьж орон сууцгүй хүүхэлдэйд зарсаар хөлжиж амжсан гэнэ. Айл саахалтынхан ярихдаа:

	— Шомбодоохой анд нэг л жигтэй. Тоосго ургуулдаггүй юм бол хаанаас тийм олон тоосго олдог байна аа! Эсвэл гэдэс дотроосоо гаргадаг юм уу. Тоосго цуглуулах бүр л тэр өөрөө гахай шиг таргалаад байх шиг санагдах юм гэцгээнэ.

	Араас нь хөөж явааг мэдсэн Шомбодоохой тэднийг төөрүүлэх гэж огло үсэрч хүрэн өнгийн хашааны хаалгаар орж дотроос нь түгжлээ.

	Сүүлэнхүү тэр хаалгыг тэнхээ мэдэн балбахад цагаан сахалтай өвгөн цухуйж:

	— Та нар чинь ямар дүрэмгүй улс вэ! гэж зандрав.

	— Танайд тоосго үүрсэн хүн оров уу? гэж Сүүлэнхүүг асуухад

	— Үгүй юм харагдаагүй.

	— Та томоотой тохитой хүн байж бүтэлгүй амьтныг нууж байгаа юм биш биз?

	— Хаанаас даа гэж өвгөнийг унтууцахад ач хүү нь бололтой бүлтгэр бор жаал:

	— Арын хаалгаар гараад явчихсан байх гэж жингэнэлээ. Очиж үзэхэд арын хаалга үнэхээр онгорхой байв. Энэ хооронд Шомбодоохой Сүүлэнхүүгээс зам буруулж амжлаа. Хэрэг биш боллоо гэдгийг ухаарч хамаг бие нь чичрэн сандарч явахдаа ахиад хоёр гурван тоосго олчихсон бол ч овоо үнэ хүрэх байшин болох сон доо гэж шүүрс алдаж явлаа. Тэгээд дутуу барьсан байшингаа нуухаар шийдэв.

	Шомбодоохой зах дээрээс хөлсөөр юм зөөдөг Далиу хар гэгчийн морин тэргийг гуйхаар тэднийд очлоо. Түүний өмнөөс хөх дааман хаалга нээгдэж Далиу хар морь тэргээ хөтөлсөөр гарч ирэв.

	— Ингэж ам мөлтөс тааралддаг аа гэж Шомбодоохой нялганан Далиу харын гарыг чанга барихад,

	— Ёо, ёо тавиач. Ирсэн хэргээ шууд хэл л дээ.

	— Найз минь ялихгүй тус хүргэхгүй бол би сүйд боллоо.

	— Ямар?

	— Нөгөө муу дутуу барьсан байшинг «дээрэмчид» булааж авчих гээд... нэг тийш нь зайлуулахгүй бол болохгүй нь.

	— Сандрах хэрэггүй. Харин гар цайлгах юм байгаа биз.

	— Чамлалтгүй өгнө.

	Ингээд Шомбодоохой, Далиу хар хоёр байшинцрыг тэр дор нь морин тэргэнд ачлаа. Хөсөг тэр Шомбодоохойн ойрын хамаатныхыг зүглэв. Далиу хар тун яарч явсан учир хашхиран морио гуядаж, бараг цогиулах шахан хурдлахад

	— Аяар, аяар гэж Шомбодоохой жолооноос нь татаж, байшин минь нурж, тоосго нь яйрч орхих вий дээ хэмээн гол нь харлана.

	Шомбодоохойн хамаатан Шунагжав эхнэр Хомхоймаагийн хамт Цэнхэрийн голын хөндийн шугуйд нийтийн мал хариулан суудаг ажээ. Бас амины хэдэн хонь, үхэр, чөдрийн гурван морьтой. Шунагжавынхыг айл амьтнаас зайдуу далдхан газар нутагладгийг нь улсууд нэг л сэжигтэй гэж сэм ярилцана.

	Шомбодоохой байшингаа тэдний ойролцоо нуусны учрыг Шунагжав гадарлаж:

	— Манайд балаг болох вий дээ гэж дотроо түгшивч хаврын шуурганд өөрийнхөө хэдэн малаа хоргодуулбал дулаан юм гэж олзуурхжээ.

	Харин байшингаа найдвартай газар нууж чадсандаа Шомбодоохой сэтгэл онгойж түрийвчнээсээ зуутын дэвсгэр гаргаж Далиу хард сарвайгаад

	— Май морь тэрэгний хөлс. Амаа хамхиж яваарай гэж захиад өөрөө зүг буруулж одов.


ИХЭР ХУРГАНЫ УЧИР

	 

	Сүүлэнхүү барилгын тоосго хашааны завсраар сугалдаг этгээдийг алдчихаад хотоор эрж их цаг алдав. Тэгээд нөгөө үл бүтэх амьтны тэмээний тавхай шиг мөрөөр орж хөдөөгийн замаар бодолд дарагдан явлаа.

	Морин тэрэгтэй хүн ирлээ. 

	— Түүнээс асууя гэсэн Хуруувчханы дуу нам гүмийг сочоов. Нээрээ тэдний өмнөөс гилжгий хүзүүтэй, малгайгаа духдуулж тавьсан хууз сахалтай эр айсуй:

	— Хөх дээлтэй тоосго үүрсэн хүн тааралдав уу гэхэд Далиу хар өвөртөө гараа хийн зуутын дэвсгэрийг барьж үзээд

	— Үгүй гэж түгдчээд харц буруулан зөрж өнгөрөв. Далиу харын гөлгөнөхийг Сүүлэнхүү ажиглаад нэг л биш дээ гэж зэвүүрхлээ.

	Цааш хөдөлтөл бургасан шугуйнаас утаа гогцоорон суунаглаж агаарт замхарч байлаа. Тэнд бас үхэр мөөрч, хонь ямаа майлж, адуу янцгаах чимээ гарав.

	— Тийшээ очъё гэж Сүүлэнхүү хэлээд мотоциклыг тэр зүг эргүүлэв.

	— Яасан гайхалтай юм бэ! гэж Хуруувчханыг уулга алдахад Сүүлэнхүү:

	— Яав? гэлээ

	— Яах юу байх вэ. Хонин сүргийн захад хургаа дагуулсан хонь асгартал уйлж байх юм.

	— Юу болоо юм бол?

	Тэд тэр хонины дэргэд очиж яагаад уйлсныг нь асуувал:

	— Миний зовлон барагдахгүй ээ. Өвлийг арайхийж давж ихэр хурга гаргатал эзэн маань нэг хургыг минь салгаад өөрийнхөө шар халзан хонинд авхуулчихлаа.

	— Хуруувчхан чи өөр юм ажиглав уу гэж Сүүлэнхүүг хэлэхэд

	— Үгүй.

	— Чи ч гэнэн байна даа. Тэр цөөхөн хонь жигтэйхэн тарган байна. Энэ сүрэг хонь тураалдаа хүрч гүйцжээ.

	— Тэд чинь эзний хонь шүү дээ. Тарган цатгалан болохоороо биднийг мөргөж дандаа дээрэлхэнэ. За тэр манай эзэн гэж хонь чичрэн дагжив. Эзэн нь нийтийн хонийг хайр найргүй зоддог бололтой.

	Өргөн нударга налимгануулж, лоовууз сэгэлдрэглэсэн хавтгай нүүртэй хижээл хүнд Сүүлэнхүү шууд тулган:

	— Та энэ хонины ихрийн өрөөснийг одоохон буцааж эхэд нь хөхүүл гэхэд тэр балмагдан

	— Би... би биш ээ... гэснээ за, за гэсээр буцан гүйж ихрийн өрөөсөн хургыг эх хонинд авчирлаа. Энэ үед үхрийн хашааны хавиас

	— Яадаг муу мялзан бэ гэх хараалын хахир дуу гарч, солжир эвэртэй улаан үнээний эврийг хавтгай мод таг хийн цохив.

	— Хүүе ямар өрөвч сэтгэлгүй хүн бэ гэж Сүүлэнхүү хашхирахад, Хуруувчхан ч ухас ухасхийв. Харин Шунагжав цагаа олж нийтийн малыг нүдэв ээ гэж амандаа үглэн хөгшиндөө уур хүрч уушги зүрх нь амаараа гарах шахлаа.

	Хомхоймаа авгай өөрийнхөө хэдэн үхрийг хашаанд оруулаад ааг нь ханхийсан ногоон өвс тавьж өгсөн юм байжээ. Гэтэл ходоод нь үргэлж хоржигнож өлөн зэлмүүр байдаг солжир эвэртэй улаан үнээ өвсний үнэр авч хашааны завсраар толгойгоо шургуулан хэсэг өвс хэлээрээ ороож аваад зодуулсан байв. Саяын явдлыг үнэн голоосоо жигшсэн Сүүлэнхүү тэр эр эм хоёрыг зэмлэж «Нүдлэн хамгаалах штабт» хүргэнэ гэлээ. Тэгэхэд учиргүй айсан Шунагжав, Хомхоймаа хоёр Сүүлэнхүүгийн өмнө сөхөрч унаад

	— Биднийг өршөө. Нийтийн юманд өнгөлзөж, аминыхаа малыг бөөцийлдгөө болино гэж уйлагнав.

	— Та нарын амыг яаж үнэмших юм бэ?

	— Дараа манайхаар ирэхэд чинь бүх малаа адилхан таргалуулаад байж байна гэж дор бүрдээ өчлөө.

	Сүүлэнхүүгийн нүдний үзүүрт улаан тоосгон байшин өртөв.

	— Бургасны завсраар юу харагдаж байна аа?

	— Дутуу барьсан байшин л байна гэж Хуруувчхан дуугарав.

	— Тэр бидний юм биш гэж Шунагжав гоншгонолоо.

	— Тэгээд хэнийх болж байна?

	— Манай хамаатан Шомбодоохой л морин тэрэгтэй хүнээр ачуулж ирээд энд нуусан юм.

	Сүүлэнхүүгийн замд зөрсөн морин тэрэгтэй хүний гөлгөнөөд байдгийн учир тайлагдах шиг боллоо.


СААРАЛ АСГА

	 

	Бургасанд нуусан тоосгон байшинг харж бай гэж Хуруувчханыг үлдээгээд Сүүлэнхүү өнөөх тэмээний тавхай шиг үл бүтэх амьтны мөрөөр орлоо. Тэр мөр хад асгатай уулын зүг оджээ.

	Саарал асгад тулаад мөр алга болсон байв. Сүүлэнхүү ийш тийшээ харлаа. Халил хадны оройд элээ эргэлдэж байхаас өөр юм үзэгдсэнгүй. Сүүлэнхүүгийн хараа хадны нарийхан зураас дээр туслаа. Хадан хаалга биш биз гэсэн бодол Сүүлэнхүүд төрөв. Түүнийг тогшиж үзвэл цаанаа хөндий сонсогдож байлаа. Хадны завсраар хавтгай төмөр шургуулж гөнжихөд хаалга алгуур нээгдэв. Агуй шиг том хонгил Сүүлэнхүүгийн өмнө цэлийлээ.

	— Тэнд хураалттай банз, элдэв сав суулга, түүний цаана хачин маягийн машин харагдав. Машины хажууд нэг хүн дэнгийн гэрэлд бөгтгөнөн юм хийж байна.

	— Гараа өргө! гэж Сүүлэнхүү байдаг хоолойгоороо хашхирлаа. Нөгөө үл бүтэх этгээд цочсондоо хийж байсан юмаа алдлаа. Тэр нь хүүхдийн сүү зөөдөг машины дугуй байлаа.

	— Эргээд яв гэлээ. Бүргэдийнх шиг монхор хар даавуун хамрын цаана хөнхийж орсон хөх шилэн нүдээрээ тэр үл бүтэх этгээд Сүүлэнхүүг хялам хялам гэсээр үүд рүү ухрав. Энэ үл бүтэх этгээдийг Сүүлэнхүү хашааны завсраар тоосго авч байсан хүн мөн болохыг танилаа.

	Хүүхдийн сүү зөөдөг машины дугуйг авах гэж Сүүлэнхүүг тонгойтол нөгөө үл бүтэх этгээд ухасхийн толгой руу нь цохиж унагаад санд мэнд зугтлаа. Сүүлэнхүү ухаан алдаж хэсэг хэвтсэнээ аажмаар сэргэж хөл дээрээ босов. Тэгээд гадаа гарч цэвэр агаар амьсгалаад нөгөө үл бүтэх этгээдийг эрж явтал дээрээс нэг том чулуу өнхрөөд Сүүлэнхүүг золтой л дарж алсангүй. Сүүлэнхүү самбаатай зайлж хадны ёроолд хоргодоод харахад нөгөө үл бүтэх этгээд асга дамжин улам дээшээ авирах ажээ. Тэр явахад саад болж байгаа тэмээний тавхай шиг хуурамч гутлаа тайлж хаяв.

	Сүүлэнхүү нөгөө үл бүтэх этгээдийг барьж чадалгүй алдаж магадгүй гэж бодоод нисэх буудлын сэргийлэхтэй радиогоор яаралтай холбоо барив.

	Удаж түдэлгүй тэдний толгой дээгүүр нисдэг тэрэг (вертолет) хүнгэнэв. Тэр бээр нөгөө үл бүтэх этгээдэд ойртож цүлхгэр гэдсээ онгойлгож шат унжууллаа. Тэгэхэд нөгөө үл бүтэх этгээд «Шомбодоохой намайг аврахаар гангийн орноос онгоц явуулж» гэж сэтгээд шатнаас зуурч өгслөө. Тэгээд шатаар авирсаар онгоцны хаалгаар дөнгөж толгойгоо цухуйлгатал сэргийлэхийн дүрэмт хувцастай хүн хоёр гараас нь барьж авлаа.

	Нөгөө үл бүтэх этгээдийн дотор палхийв.


ҮЛГЭРИЙН ТӨГСГӨЛ БУЮУ ШҮТЭН БИШРЭГЧИД

	 

	Сүүлэнхүү хүүхдийн сүүний машины дугуйг мотоциклынхоо ард даруулж аваад буцав. Түүний замд «Нүдлэн хамгаалах штабынхан» дайралдаж, саарал асга хүрэх зам асуулаа.

	Тэд нөгөө үл бүтэх Шомбодоохойн шамшигдуулсан эд юмыг нийтийн хөрөнгөнд нийлүүлэхээр яваа ажээ.

	Сүүлэнхүү Харганатын хөндийд нутаглаж байгаа Анжаа эмээгийнхээрээ буулаа. Анжаа эмээ нь олон яриа дэлгэж:

	— Балар цагт чинь бурхандаа л шүтдэг байлаа. Тэглээ гээд ер дээшилсэн юм байхгүй, нуруугаа бөгтийтөл баяны хонь хариулж зовж явав. Одоо ч сайхан байна. Нийтийн мал өсгөж, ариун цагаан буян арвижлаа гэв.

	— Энэ чинь ариун цагаан хөдөлмөр шүү дээ.

	— Нээрээ ч тийм дээ гэж эмгэн өгүүлэв.

	Сүүлэнхүү цааш хөдөллөө. Шунагжавынхаар дайрав. Мал нь цөм таргалсан байв. Тэд нийтийн сүрэгт аминыхаа бараг бүх малыг бэлэглэж орхижээ.

	— Гагцхүү нэрээ сольж өгөөч. Ийм муухай нэртэйдээ ичиж байна гэж эр эм хоёр уйлцгаав.

	— Нийтээр хэлэлцүүлж байж та нарын нэрийг солино гэж Сүүлэнхүү хариуллаа.

	— Хуруувчхан хаачаа вэ? гэвэл

	— «Нүдлэн хамгаалах штабынхантай» тоосгон байшин ачаад явсан гэлээ.

	Хүүхэлдэйн хотод орж ирэхэд бүх юм өөр болжээ. Нэг ч халцарсан байшин, хагарсан цонх үзэгдсэнгүй. Хаягдсан төмөр хоолой ч алга. Хот хог шороогүй цэвэр цэмцгэр байв. Гудамж талбайд тарьсан зүлэг мод сайхан ургажээ.

	Манайхан цөм ариун цагаан хөдөлмөрийг шүтэн бишрэгчид болжээ гээд Сүүлэнхүүгийн зүрх баяртай цохилов.

